
 
 

Recomendación dirixida á Consellería de Política Social e Igualdade referente ao retraso 
dun procedemento de discapacidade 
 

 
 

 
Santiago de Compostela, 28 de xaneiro de 2025 

Sra. conselleira: 
  
Nesta institución iniciouse expediente de queixa como consecuencia do escrito de XXX 
referente ao retraso dun procedemento de discapacidade. 

                                                                ANTECEDENTES 

1. No escrito sinala: 

“O 09/07/2023 iniciei na Sede electrónica da Xunta de Galicia un procedemento 
"BS611A-Recoñecemento do grao de discapacidade" en representación do meu pai 
XXX con número de entrada XXX.  

Tras varias chamadas á Xunta e a interposición dunha Queixa en data 11/11/2024 (nº 
entrada XXX), devandito procedemento continúa en tramitación e a resposta da Xunta 
é que están a contratar máis médicos e que o meu pai debe esperar. O inicio do 
expediente debeuse hai un ano e medio a un empeoramento importante da súa 
enfermidade e que, a día de hoxe, lla agravado aínda máis.  

O meu pai deixou de valerse por se mesmo e necesita urxente que se valore 
novamente o grao de discapacidade a fin de poder acceder a axudas de carácter 
asistencial, as cales resultan indispensables para a súa correcta asistencia. Leva un ano 
e medio esperando e non pode ser que a Xunta de Galicia conteste que a valoración 
dunha persoa de case 80 anos cunha enfermidade neurodegenerativa non é urxente”. 

2. Ante iso requirimos información a esa consellería, que nola remitiu. No informe 
sinálase o seguinte: 

“xxx formula unha queixa ante a Valedora do Pobo polo retraso na tramitación do 
expediente de recoñecemento do grao de discapacidade do seu pai, XXX cuxa 
solicitude tivo entrada na unidade competente o 9/07/2023. A persoa interesada 
xa presentara unha queixa ao respecto a través da plataforma SIACI da Xunta de 
Galicia, á que se contestou co informe do departamento territorial da consellería 
de política Social e Igualdade de A Coruña do 12/11/2024. 

Expedientes: G.6.Q/15825/24              



Infórmase que a tramitación dos expedientes ven establecida na Orde do 25 de 
novembro de 2015 pola que se regula o procedemento para o recoñecemento, 
declaración e cualificación do grao de discapacidade, e a organización e 
funcionamento dos órganos técnicos competentes. A citada orde, no seu artigo 
16.1, establece que a iniciación dos procedementos, tanto de valoración inicial como 
de revisión, debe seguir o rigoroso orde de entrada de solicitudes. Pola súa banda, o 
artigo 16.2 establece a prioridade das solicitudes urxentes polos seguintes 
motivos debidamente xustificados: Acceso ao emprego e ás ensinanzas reguladas 
onde exista reserva de prazas para persoas con discapacidade. Solicitudes de 
axudas/subvencións sometidas a prazos. Menores de 18 anos. Maiores de 90 
anos. Pensión non contributiva ou prestación por fillo a cargo. Caducidade da 
valoración do grao de discapacidade. Existencia dun procedemento aberto, 
xudicial ou administrativo, relativo a violencia de xénero, que poida verse 
afectado polo recoñecemento e cualificación do grao de discapacidade. 

Ademais, daráselle prioridade na valoración da discapacidade ás persoas incluídas 
nas seguintes patoloxías: ELA, ataxias rapidamente progresivas, distrofias 
musculares e escleroses múltiples de evolución rápida, enfermidades metabólicas 
con trastornos motores e neoplasias en estadio IV. 

A persoa interesada non se atopa en ningún dos supostos de prioridade 
anteriormente referidos, polo que a súa solicitude ten a consideración de 
“prioridade estándar”. 

Lamentamos os inconvenientes causados a XXX e á súa familia, e asegurámoslle 
que a Consellería de Política Social e Igualdade está a adoptar as medidas necesarias 
para tentar reducir os tempos de espera, entre elas un importante reforzo de persoal 
cualificado para efectuar as valoracións do grao de discapacidade, coa posta en 
funcionamento de novos equipos nas seccións da Coruña, Ferrol e Santiago de 
Compostela. Neste momento, estase traballando nun novo plan de reforzo que permita a 
axilización da tramitación e unha redución considerable nos tempos de espera para as 
valoracións. 

De acordo co anterior, a tramitación do expediente de recoñecemento do grao de 
discapacidade de XXX efectuarase seguindo a orde correlativa de entrada de expedientes 
coa meirande celeridade posible”. 

                                                                      ANÁLISE 

1. Confírmase o retraso que motiva a queixa; a solicitude é do 9-7-23, pero non se 
resolveu, a pesar de que o prazo é de 3 meses.  

2. Coa información non se aportan previsións sobre a data de valoración e resolución, 
co que a incerteza continúa.  

3. A través de diferentes queixas coñecemos os retrasos que sofren as valoracións de 
discapacidade que se clasifican como estándar. Como resposta as actuacións da 
Valedoría (recomendacións, actuacións de oficio e comentarios nos informes ao 
Parlamento de Galicia) a consellería informou da aplicación de medidas para reducir 



eses retrasos, fundamentalmente o reforzo de persoal, pero apreciase que as esperas 
persisten, en especial nalgunhas localidades.  

4. A consellería mencionou o aumento de persoal e a posta en funcionamento de 
novos equipos, e que traballa para incorporar máis persoal para axilizar os expedientes 
e reducir os tempos de espera das valoracións.   

5. Porén, seguen producíndose retrasos, o que fai preciso que se adopten novas 
medidas que permitan evitar os reiterados incumprimentos dos prazos.   

6. A persoa que reclamou por esta forma de actuar demanda a preservación de 
intereses especialmente protexidos na Constitución Española, que sinala que as 
persoas con discapacidade exercen os dereitos previstos neste título (I) en condicións 
de liberdade e igualdade reais e efectivas. Regularase por lei a protección especial que 
sexa necesaria para o devandito exercicio. Os poderes públicos impulsarán as políticas 
que garantan a plena autonomía persoal e a inclusión social das persoas con 
discapacidade, en contornos universalmente accesibles. Así mesmo, fomentarán a 
participación das súas organizacións, nos termos que a lei estableza. Atenderanse 
particularmente as necesidades específicas das mulleres e os menores con 
discapacidade (art. 49).                       

     CONCLUSIÓNS 

Por todo o sinalado ata agora considérase necesario, en aplicación do disposto no 
artigo 32.1 da Lei 6/1984, da Valedora do Pobo, facer chegar a esa Consellería de 
Política Social e Igualdade a seguinte recomendación: 

Que se apliquen as medidas precisas para corrixir os retrasos nas valoracións de 
discapacidade, que prexudican ás persoas afectadas ao retrasar o acceso aos eventuais 
beneficios; e que se resolva sobre a valoración da persoa afectada no presente caso, 
posto que se atopa demorada. 

Agradecendo de antemán a acollida ao manifestado nesta resolución da Valedora do 
Pobo, recordámoslle a necesidade de que no prazo dun mes de conta a esta institución 
da aceptación da recomendación formulada, no seu caso, e das medidas adoptadas 
para darlle efectividade, tamén no seu caso. 

Ademais, en aplicación do principio de transparencia a partir da semana seguinte a 
data na que ditou esta resolución incluirase na páxina web da institución. 

Saúdoa atentamente. 
 
María Dolores Fernández Galiño 
Valedora do Pobo (en funcións) 
 

 


	Sra. conselleira:

